
Naroa elortza 
gorrotxategi

Kataluniako hamar ikastetxek baietz esan diote mossoak euren eskoletan sar-
tzeko Generalitatearen proiektu pilotuari, gatazken “prebentzio eta bitarte-
kari lanetan” laguntzeko. Baina elkarbizitza Poliziaren gain delegatzeak hain 

justu elkarbizitzaren beraren porrota baino ez du islatzen, zerbaitek huts egin 
duela adierazten du. Zenbateraino behar du etsita, beldurtuta, galduta, babesgabe 
klaustroak, beren patioan esku-hartze polizialari ateak irekitzeko? Halako tenta-
ziorik izango al luke Euskal Herriko klaustroren batek? Ez dut uste, baina gatazkak 
egon badaudela erakusten dute datuek. Berriki ELA sindikatuak azaleratu duenez, 
azken bost hilabeteetan 173 eraso salatu dituzte irakasleek EAEn, batez ere ikas-
leek irakasle emakumeen aurka eginak. Sindikatuen azken inkestekin jarraituz, 
Nafarroako irakasleen gehiengo handiak hitzezko erasoak salatu ditu, batzuetan 
eraso fisiko bilakatzeraino. Eta ikasleen arteko jazarpenari erreparatzen badiogu, 
2022-2023 ikasturtetik 2024-2025 ikasturtera kasuak bikoiztu egin ziren EAEn. 
Nafarroan, Hezkuntza Departamentuak bideratutako azken galdeketaren arabe-
ra, ikasleen ia erdiek diote aurrez aurreko jazarpena sufritu dutela. Zenbateraino 
dira datuok gatazken areagotze baten seinale eta zenbateraino kontzientzia gero 
eta handiagoaren isla? Bietatik izango dute akaso. Ikastetxeek protokolo gero eta 
gehiago irekitzen dituztela nabarmena da eta irakasleei autoritatea kentzen die-
ten gurasoek ere ez dute askorik laguntzen.

Horren aurrean, zer? Hezkuntza komunitateak sarri errepikatu du: baliabide 
gehiago behar dituzte. Tutoreak eta irakasleak gero eta gehiago formatzea edota 
ikastetxeetan Ongizate koordinatzaileak eta Bullyingaren Aurkako Taldeak era-
tzea ongi dago, baina praktikan baldin bada irakasle kopuru berak funtzio gehiago 
hartzea, ez da eraginkorregia. Irakasle, harrera-gela, orientatzaile, psikopedagogo, 
hezitzaile, bitartekari gehiago eta ratio txikiagoak eskatzen dituzte hezkuntza ko-
munitatearen ahots kritikoek, zaintzari eta elkarbizitzari kreditu (ordu) gehiago 
eskaintzea lanorduetan, behar bezala heltzeko. Bizikidetzari begira, talde-kohe-
sioa jorratzea, harreman osasuntsuak eta tratu onak lantzea, ikasleei tutoretza 
edo laguntza pertsonalizatua eskaintzea, gatazkaren bat dagoenean bitartekaritza 
fundamentuz egitea... Horrek guztiak denbora eskatzen du.

Gizarte zerbitzuekin eta auzoko osasun etxearekin sare egituratu eta sendoa ere 
eskatzen dute hezkuntzako profesionalek. Are, Polizia ez, baizik eta gizarte langi-
leak, erizainak eta psikologoak ikastetxeetara maiztasun jakin batekin gerturatzea 
aldarrikatu du batek baino gehiagok. Izan ere, hainbat gatazkaren atzean dagoen 
jatorria maiz soziala baldin bada, prebentzioak eta esku-hartzeak ez al lukete ildo 
horretan joan behar? Adibide argia da Kataluniakoa: mossoak sartzeko aukeratu di-
tuzten ikastetxe gehienak daude justu egoera sozioekonomiko txarra eta segregazio 
sozial handia duten auzoetan –bide batez, neurriak are gehiago estigmatizatuko ditu 
konplexutasun handiko ikastetxeak–. Halako auzo eta eskoletan, haur eta gazteek 
bizi dituzten oinarrizko baldintza penagarriak eta bazterketa koktel arriskutsua izan 
ohi da, beraz gabezia horiei erantzuteko bitartekoak jartzea litzateke lehen urratsa. 
Esanguratsua da mossoak hartuko dituen ikastetxe bateko irakasleak adierazitakoa: 
“Ume tristeak ditugu, antsietatea edo depresioa dutenak. Mossoa baino beharrezkoa-
goa dugu erizaina, antsietate krisi gehiago dugulako erasoak baino”.

Eusko Jaurlaritzak eta Nafarroako Gobernuak adierazi dute ikastetxeetan ez 
dutela inoiz poliziarik izan eta ez dutela halakorik aurreikusten. Dena den, eskola 
barruan ez, baina eskola inguruetan “segurtasuna ziurtatzeko” Polizia egotea jaso-
tzen du Nafarroako planak; droga trafikoa mozteko kontrolak, esaterako.

Shock doktrinaren garaiotan, beldurra haizatzen eta konponbidetzat Polizia sal-
tzen duten diskurtsoen garaiotan dator Generalitatearen plana, baina gai potoloa 
da bizikidetza, eta ezin da Poliziaren esku utzi. Gatazkei aurre egiteko soluzio onena 
bizikidetza on bat bada, bizikidetza indartzeko erreminten eta estrategien aldeko 
apustua izango da bidea, eskolan bezala baita auzoan, herrian eta gizartean ere. 

Liburuak etxe batetik bestera mugi-
tzen ari gara gurean. Arizmendia-
rrietari buruzko liburu asko-asko-

asko, Lanki Ikertegiaren mordoxka bat... 
eta, hara! Liburuen artean Joseba Azka-
rragarenak ere bai! Bere izena irakurri-
ta, 2011ko Auzolan Topaketa-ra joan zait 
burua, Usurbilera. Ziur zuetako batzuk 
ere adituko zenutela krisi sistemikoari 
buruz eman zigun saio aparta. Sistema-
ren kolapsoaren aurrean bi aukera aza-
leratu zituen: amildegitik behera joan 
arte itsu-itsuan segitzea, edo alternatiba 
integralak garatzea, erro komunitarioe-
tatik abiatuta.

Aspaldi ez diot Josebari aditu, baina 
kolapsotik gertu(ago) egonda ere, gure 
planteamenduak ez direla funtsean aldatu 
iruditzen zait. Beno, sikiera kontzientzia-
zioan aurrerapausoak eman ditugu. Jada 
ez dira soilik lau zoro ekologista  lurra-
ren mugei edota energia fosilekin amaitu 
beharrari buruz hitz egiten dutenak. Ha-
markada gutxitan, gure herrietako ibaien 
kolorea egunez egun aldatzen ikustetik, 
tarteka ibaian gora amuarrainak ikustera 
pasa gara. Eta errekak ez dira bere kabuz 
garbitu, ezta energia berriztagarria titula-
rretara kasualitatez iritsi ere; mugimen-
du ekologistaren presioak eta sortutako 
kontzientziak ekarri gaitu gauden lekura.

Errekak ez zikintzeko dirutza inberti-
tu behar izan zuen industriatik ari dira 
orain energia berriztagarriei buruz hitz 
egiten, azpiegitura erraldoien beharra al-
darrikatzen. Euskal industria intentsiboa, 
erdigunean. Ertzetan, lurrari lotuta bizi 
direnen ahots isilduak. Diskurtso polari-
zatuen garai hauetan, gizartearen behar 
guztiak aditu eta aintzat hartuko dituen 
bidea marraztea dagokigu. Burujabetzak 
eta orekak zainduko dituen eredu mikro-
makro-deszentralizatuak badaude, araka-
tu dira eta posible egin ditzakegu. Soilik 
elkar entzuten ikasi behar dugu. Biziraute 
hutsagatik, besterik ez bada ere. 

